
	送友人
作者：李白
青山横北郭，白水绕东城。
此地一为别，孤蓬万里征。
浮云游子意，落日故人情。
挥手自兹去，萧萧班马鸣。
	滁州西涧
作者：韦应物
独怜幽草涧边生，上有黄鹂深树鸣。
春潮带雨晚来急，野渡无人舟自横。

	早春呈水部张十八员外
作者：韩愈
天街小雨润如酥，草色遥看近却无。
最是一年春好处，绝胜烟柳满皇都。
	寒食
作者：韩翃
春城无处不飞花，寒食东风御柳斜。
日暮汉宫传蜡烛，轻烟散入五侯家。

	三衢道中
作者：曾几
梅子黄时日日晴，小溪泛尽却山行。
绿阴不减来时路，添得黄鹂四五声。
	绝句
作者：志南
古木阴中系短篷，杖藜扶我过桥东。
沾衣欲湿杏花雨，吹面不寒杨柳风。

	石梅
作者：李杰
仙馆高寒地，孤梅石罅(xia)生。
西湖千万树，何似此株清。
	湖田
作者：邵圭洁
荷花十里起香风，云白天青一镜中。
游人忽载笙歌去，无数鸳鸯起绿丛。

	泛尚湖
作者：孙七政
暮雨青溪上，寒江横数峰。
孤舟溯烟水，几处落芙蓉。
但觉沧浪远，都忘绿酒浓。
渔郎休问姓，同是海鸥踪。

